
ABSTRAK 

Artikel ini bertujuan untuk memahami teori dan konsep regulasi emosi serta kepentingannya 

terhadap ibu bapa yang mempunyai anak kurang upaya dengan menekankan bagaimana kemahiran 

mengurus emosi ini dapat menyumbang kepada kesejahteraan emosi mereka. Kajian ini 

menggunakan pendekatan kualitatif dengan menggunakan kaedah tinjauan literatur dan analisis 

kandungan. Melalui analisis tinjauan literatur, dapatan kajian menunjukkan bahawa ibu bapa yang 

memiliki kemahiran regulasi emosi yang baik cenderung untuk menguruskan emosi mereka 

dengan lebih efektif, yang seterusnya membantu mengurangkan beban emosi dan meningkatkan 

daya tahan mental. Hasil analisis turut menunjukkan bahawa regulasi emosi dapat mewujudkan 

persekitaran keluarga yang lebih positif, sekaligus memperkukuh sokongan emosi dalam kalangan 

ahli keluarga dan menyumbang kepada kesejahteraan psikologi ibu bapa serta anak-anak. Kajian 

ini terhad kepada ulasan literatur dan tidak melibatkan data empirikal secara langsung daripada ibu 

bapa anak kurang upaya. Oleh itu, hasil kajian mungkin terbatas kepada pandangan teoritikal, dan 

penyelidikan lanjut yang melibatkan kaedah empirikal dicadangkan untuk menilai secara lebih 

mendalam impak regulasi emosi dalam kalangan ibu bapa anak kurang upaya. Artikel ini 

mencadangkan agar program intervensi, pembangunan model dan sokongan yang berfokus kepada 

pengurusan emosi diberikan keutamaan dalam membantu ibu bapa anak kurang upaya 

meningkatkan kemahiran regulasi emosi mereka agar dapat mencapai kesejahteraan yang lebih 

baik dan menyeluruh.  

Kata-kata kunci: anak kurang upaya, ibu bapa, regulasi emosi. 

PENGENALAN 

Regulasi emosi dalam kalangan ibu bapa anak kurang upaya telah menjadi topik kajian yang 

semakin banyak diberi perhatian oleh penyelidik kerana ibu bapa anak kurang upaya lebih kerap 

menggunakan strategi pengurusan emosi berbanding ibu bapa yang mempunyai anak normal. 

(Paster et al., 2009). Ibu bapa yang dikurniakan dengan anak kurang upaya lebih cenderung 

mengalami tahap pengurusan emosi yang negatif. Ditambah pula dengan kurangnya maklumat dan 

sistem sokongan serta pencerahan awal yang masih terhad membawa kepada timbulnya 

permasalahan yang melibatkan aspek psikologi dan psikososial terutama yang berkisar dalam isu 

rumah tangga (Sousa, 2015). Justeru kemahiran regulasi emosi adalah sangat penting bagi 

memastikan kesejahteraan mental dan emosi ibu bapa seterusnya menjadi asas kepada 

kesejahteraan sesebuah keluarga. Sejajar dengan perbincangan ini, kajian ini mengetengahkan 

teori dan konsep regulasi emosi serta kepentingannya dalam kalangan ibu bapa anak kurang upaya. 

 

Reka bentuk penyelidikan kualitatif digunakan dalam mencapai objektif kajian ini, iaitu untuk 

memahami konsep teori regulasi emosi dan mendalami kepentingan meningkatkan kemahiran 

regulasi emosi ibu bapa dalam mengurus cabaran emosi dan psikologi yang berkaitan dengan 

membesarkan anak kurang upaya. Dapatan kajian ini berdasarkan kepada ulasan literatur, justeru 

kebergantungan kepada sumber literatur berbanding data empirikal daripada ibu bapa anak kurang 

upaya menghadkan skop hasil kajian. Walau bagaimanapun, kajian ini dapat memberikan input 

penting tentang teori dan konsep regulasi emosi di samping peranan pentingnya dalam 

mempengaruhi kesejahteraan emosi ibu bapa serta hubungan kekeluargaan secara keseluruhan.  

METODOLOGI KAJIAN 

 

Kajian ini mengaplikasikan pendekatan kualitatif dengan penekanan terhadap kaedah tinjauan 

literatur dan analisis kandungan untuk memperoleh data dan mengekstrak teori dan konsep 

regulasi emosi serta kepentingannya dalam kalangan ibu bapa anak kurang upaya. Kaedah 

tinjauan literatur digunakan sebagai langkah untuk memahami konteks kajian, mengenal pasti 

jurang kajian (research gap), memastikan kajian yang dijalankan berasaskan teori yang kukuh 

dan seterusnya mengumpul data berkaitan konsep, teori dan kepentingan regulasi emosi. Bagi 

memastikan dapatan kajian terdahulu boleh dijadikan asas yang kukuh untuk menyokong 

kajian yang sedang dijalankan, kaedah ini memfokuskan pengumpulan data daripada sumber 

penyelidikan akademik yang mempunyai asas empirikal yang kukuh dan menggunakan 

instrumen serta metodologi yang konsisten.  

 

Penyelidik juga memfokuskan terhadap sumber penulisan akademik yang diterbitkan dan 

tersenarai dalam pangkalan data yang diikitiraf dan bertaraf global. Penulisan akademik yang 

terdiri daripada jurnal akademik, buku, laporan penyelidikan, dan artikel diperoleh dari 

pangkalan data seperti Scopus, ProQuest Central, dan Sage Journals yang menyediakan akses 

kepada hasil penulisan akademik yang berkualiti tinggi, diiktiraf secara global, dan 

merangkumi pelbagai disiplin ilmu terutamanya bidang psikologi dan keibubapaan. Pangkalan 

data ini juga memastikan bahawa kajian yang dirujuk adalah daripada sumber yang disemak 

oleh pakar (peer-reviewed) serta mempunyai impak yang signifikan dalam bidang kajian yang 

berkaitan.  

 

Pencarian dalam pangkalan data dilakukan dengan menggunakan kata kunci (regulasi emosi + 

anak berkeperluan khas ATAU anak kurang upaya + keibubapaan). Artikel-artikel 

penyelidikan kontemporari yang berkaitan dengan konteks kajian dipilih untuk menjalani 

proses pengekstrakan data yang memberi tumpuan kepada tiga bahagian utama dalam artikel, 

iaitu abstrak, dapatan kajian, dan perbincangan. Langkah seterusnya selepas pengekstrakan 

data yang relevan adalah menjalankan analisis data. Analisis kandungan dilakukan untuk 

mengenal pasti teori dan konsep regulasi emosi serta kepentingannya yang menyumbang 

kepada kesejahteraan emosi ibu bapa anak kurang upaya.  

TEORI DAN KONSEP REGULASI EMOSI 

Regulasi emosi boleh didefinisikan sebagai cara individu mempengaruhi emosi yang dimiliki dan 

bagaimana emosi tersebut diekspresikan(Gross, 2002; Richards & Gross, 2000; Strongman, 2003). 

Regulasi emosi juga merujuk kepada strategi yang yang digunakan dalam keadaan sedar atau tidak 

sedar agar elemen emosi dan perasaan yang dialami dapat ditingkatkan, dipelihara, atau 

dikurangkan (Gross, 2002). Regulasi emosi juga dapat ditakrifkan sebagai kemampuan untuk 

menilai dan mengubah emosi positif mahupun negatif untuk tingkah laku tertentu sesuai dengan 

situasi yang sedang terjadi (Garnefski, Kraaij, & Spinhoven, 2001). Berdasarkan definisi-definisi 

yang dinyatakan, dapat disimpulkan bahawa regulasi emosi merupakan sebuah proses untuk 

seseorang individu mempengaruhi dan menguruskan emosi sama ada emosi positif mahupun 

negatif agar dapat ditingkatkan, dipelihara atau dikurangkan dalam keadaan sedar atau tidak sedar. 

 

Kemampuan individu untuk meregulasi emosi sama ada emosi positif atau negatif dilakukan 

dengan cara meningkatkan, mengurangkan atau menstabilkan tahap emosi tersebut. Sebagai 

contoh, dalam situasi tertentu, seseorang akan mengurangkan perasaan takut yang dialaminya agar 

tidak diremehkan oleh orang lain. Dalam situasi lain, seseorang mungkin sengaja meningkatkan 

perasaan marah yang dirasainya untuk menakutkan orang lain (Gross, 1998). Proses regulasi emosi 

ini dapat meningkatkan, mengurangkan atau memelihara emosi bergantung kepada tujuan 

individu. Tujuan regulasi emosi itu sendiri bersifat spesifik dan bergantung pada keadaan yang 

dialami individu tersebut. Regulasi emosi dipercayai sebagai faktor penting dalam usaha seseorang 

individu untuk menyesuaikan diri melalui respon yang tepat dan fleksibel (Garnefski et al., 2001). 

 

Regulasi emosi berkaitan dengan bagaimana emosi itu sendiri dikawal (pengawalan emosi – 

regulations of emotions), bukannya bagaimana emosi mengawal sesuatu yang lain (pengawalan 

oleh emosi – regulation by emotions) (Gross, 1998). Didefinisikan dengan cara ini, pelbagai 

perbuatan yang berbeza boleh dianggap sebagai regulasi emosi. Proses regulasi emosi dapat 

bersifat langsung atau terarah, serta dalam keadaan sedar atau tidak sedar. Proses yang yang 

berlaku dalam keadaan sedar dan melibatkan usaha kognitif untuk mengawal emosi dikenali 

sebagai regulasi emosi eksplisit. Manakala, proses yang berlaku tanpa kesedaran individu seperti 

pembiasaan dan tindak balas automatik terhadap situasi dikenali sebagai regulasi emosi implisit 

(Gyurak, Gross, & Etkin, 2011). 

 

Gross (2014) menyatakan terdapat pelbagai proses yang boleh digunakan untuk mengawal emosi, 

namun ianya mempunyai perbezaan ketara berdasarkan tahap kesedaran seseorang. Kebanyakan 

contoh prototaip regulasi emosi adalah eksplisit atau dalam keadaan sedar walaupun aktiviti 

regulasi emosi juga boleh menjadi implisit, tanpa sedar. Model proses regulasi emosi (Gross, 1998) 

merangkumi kedua-duanya; proses regulasi emosi eksplisit, sedar, dengan usaha, dan terkawal 

serta  proses regulasi emosi implisit, tidak sedar, tanpa usaha, dan automatik. Berikut merupakan 

terjemahan rajah model proses atau strategi regulasi emosi oleh Gross dan Thompson (2007): 

Rajah 1: Model Proses Regulasi Emosi (Gross dan Thompson, 2007) 

 

Menurut teori Thompson (1994), dalam konteks regulasi emosi, terdapat dua mekanisme yang 

digunakan untuk mengawal emosi iaitu intrinsik dan ekstrinsik. Regulasi emosi intrinsik 

melibatkan proses dalaman individu untuk mengurus emosi mereka sendiri seperti refleksi diri atau 

teknik meditasi dan pernafasan untuk menenangkan diri. Manakala regulasi emosi ekstrinsik pula 

melibatkan pengaruh dari persekitaran luar untuk membantu mengurus emosi seperti melalui 

sokongan sosial dan pengubahsuaian persekitaran yang dapat mengurangkan tekanan dan pencetus 

emosi negatif. Kedua-dua mekanisme ini penting untuk mencapai keseimbangan emosi yang dapat 

memastikan kondisi mental dan psikologi yang sihat. 

 

Garnefski et al. (2001) menyatakan regulasi emosi  merujuk kepada pelbagai proses biologi, sosial, 

tingkah laku serta proses kognitif sedar dan tidak sedar. Sebagai contoh, secara fisiologi, emosi 

dikawal sendiri melalui denyutan nadi yang cepat, kadar pernafasan yang meningkat, berpeluh atau 

tanda-tanda lain yang berkaitan dengan rangsangan emosi. Secara sosial, emosi dikawal dengan 

mencari akses kepada sumber sokongan interpersonal dan material seseorang, manakala secara 

tingkah laku, emosi dikawal melalui pelbagai strategi daya tindak (coping strategy). Menjerit, 

menangis atau meraung adalah contoh tingkah laku yang ditunjukkan untuk menguruskan emosi 

yang timbul sebagai tindak balas kepada tekanan. Akhir sekali, emosi juga boleh diuruskan oleh 

pelbagai proses kognitif sama ada sedar dan tidak sedar. 

 

Walaupun tidak banyak kajian secara eksplisit ditujukan kepada komponen kognitif yang 

mengawal diri dalam regulasi emosi (Garnefski et al., 2001), berbanding dengan regulasi emosi 

yang melibatkan unsur fisiologi dan tingkah laku, regulasi emosi secara kognitif dilihat sebagai 

strategi yang lebih berpotensi untuk membantu individu yang mengalami masalah emosi 

(Kobylinska & Kusev, 2018). Regulasi emosi kognitif boleh dibahagikan kepada dua kategori 

strategi, iaitu strategi adaptif dan maladaptif seperti yang dirumuskan dalam rajah di bawah.  

Rajah 2: Regulasi Emosi Kognitif (Gross & John,2003) 

 

Strategi adaptif merangkumi sisi positif dimensi regulasi emosi kognitif. Sejumlah kajian 

menunjukkan bahawa strategi regulasi emosi kognitif yang adaptif dapat meningkatkan kesihatan, 

kualiti hidup, ketahanan dan penyesuaian psikologi (Gross & John, 2003). Sementara itu strategi 

regulasi emosi yang maladaptif lebih cenderung kepada aspek negatif dan mempunyai hubungan 

dengan kualiti hidup yang rendah, kemurungan, kegelisahan, masalah fungsi sosial, dan gejala 

pasca trauma (Li et al., 2015). 

 

Kesimpulannya, hasil regulasi emosi yang sejahtera boleh diperoleh melalui strategi regulasi emosi 

yang berkesan berdasarkan matlamat regulasi emosi yang jelas. Keberkesanan ini dapat dilihat dari 

pelabagai aspek seperti kesejahteraan psikologi kerana regulasi emosi yang berkesan dapat 

mengurangkan tekanan dan kebimbangan, seterusnya meningkatkan kesihatan mental. Manakala 

dalam hubungan sosial, regulasi emosi membantu individu bertindak dengan empati dan 

memahami, yang penting untuk mengekalkan hubungan harmoni. Dari sudut prestasi kognitif, 

regulasi emosi yang baik membolehkan seseorang membuat keputusan dengan lebih rasional dan 

fokus dalam situasi yang mencabar. Selain itu, dari aspek tindak balas fisiologi seperti kadar 

denyutan jantung dan reaksi tekanan juga dapat dikawal, mengurangkan kesan negatif kepada 

tubuh. Secara keseluruhan, hasil regulasi emosi yang baik membawa kepada kesejahteraan mental, 

interaksi sosial yang lebih baik, dan prestasi optimum dalam pelbagai aspek kehidupan. 

KEPENTINGAN REGULASI EMOSI  

Kajian terdahulu berkaitan kepentingan regulasi emosi terhadap ibu bapa anak kurang upaya 

memberi tumpuan kepada diskusi mengenai konteks ini dari pelbagai aspek. Kajian Nur 

Farahana dan Manisah (2020) telah mengenalpasti antara cabaran yang dihadapi oleh ibu bapa 

yang memiliki anak kurang upaya ialah pengurusan emosi. Regulasi emosi yang tepat dapat 

memastikan ibu bapa dapat mengawal emosi bagi mengelakkan tindakan yang tidak sepatutnya 

terhadap anak kurang upaya kerana kebanyakan kes penderaan berlaku adalah berpunca daripada 

kurangnya kemahiran regulasi emosi ibu bapa seperti yang dilaporkan oleh Intan Puspitasari et al. 

(2019). Kajian tersebut melaporkan bahawa 98% responden mengakui bahawa mereka pernah 

melakukan penderaan kepada anak-anak mereka samada fizikal atau bukan fizikal. Keadaan 

yang amat membimbangkan ini adalah berpunca daripada kurangnya kemahiran regulasi emosi 

ibu bapa justeru menjelaskan kepentingan kemahiran ini dalam kalngan ibu bapa anak kurang 

upaya. 

Regulasi 
Emosi 

Kognitif

Adaptif
Penerimaan - merancang kembali fokus -

pemfokusan kembali positif - penilaian semula positif -
meletakkan dalam perspektif

Maladaptif
Menyalahkan diri sendiri - menyalahkan orang lain -

merenung / fokus pada pemikiran - membesar-besarkan

Kesejahteraan mental dan emosi ibu bapa sebagai tunjang utama dalam sesebuah keluarga 

memberi impak yang besar dalam kesejahteraan hidup sesebuah keluarga. Cabaran dalam 

mendidik anak kurang upaya yang memerlukan perhatian khusus mempengaruhi kesejahteraan 

emosi ibu bapa dan mewujudkan keperluan untuk memahami bagaimana ibu bapa mengurus 

tekanan emosi dalam situasi tersebut. Oleh itu, amat penting bagi setiap ibu bapa khususnya 

dalam konteks kajian ini, ibu bapa anak kurang upaya mengenali dan memahami dengan sebaiknya 

emosi yang dialami dalam interaksi harian. Emosi dapat memberikan kesan yang positif dan 

negatif bergantung kepada keberhasilan individu dalam menguruskan emosinya (Gross & 

Thompson, 2007). Tanpa kemampuan untuk mengenali, memahami serta bertindak sesuai dengan 

keperluan emosi, sukar untuk ibu bapa ini membuat keputusan-keputusan penting dalam 

kehidupan seharian. Ketidakmampuan mengawal emosi dengan strategi daya tindak yang positif 

mengakibatkan ketidakmampuan dalam membuat penilaian yang rasional dalam menghadapi 

masalah (Sivabalan, Zakaria, & Amin, 2018).  

De Clercq et al. (2022) juga menunjukkan bahawa majoriti ibu bapa anak kurang upaya 

menunjukkan tahap ekspresi emosi yang lebih tinggi berbanding ibu bapa anak normal. 

Ekspresi emosi yang lebih tinggi berkait rapat dengan tekanan emosi yang lebih besar, serta 

tingkah laku keibubapaan yang lebih mengawal dan reaktif. Adalah penting untuk 

menyediakan ibu bapa ini dengan kemahiran strategi regulasi emosi yang adaptif bagi 

membolehkan mereka meningkatkan keupayaan daya tindak serta sumber psikologi yang 

diperlukan untuk menangani tekanan dan konflik harian keluarga dengan lebih berkesan. 

Hasil kajian perbandingan oleh Priego-Ojeda dan Rusu (2023) mendapati bahawa, pengurusan 

stres dan konflik menjadi lebih penting bagi keluarga yang mempunyai anak kurang upaya 

berbanding keluarga normal disebabkan oleh pelbagai cabaran yang perlu dihadapi oleh ibu 

bapa ini dalam kehidupan harian mereka.  

Jaffrin et al. (2022) menunjukkan bahawa terdapat kesan positif yang signifikan melalui 

penggunaan strategi daya tindak yang berfokus pada emosi untuk meringankan bebanan yang 

ditanggung oleh ibu bapa anak kurang upaya. Kajian ini menekankan kepentingan memilih 

strategi daya tindak yang sesuai untuk mengurangkan tekanan ibu bapa dan meningkatkan 

kesejahteraan keluarga. Purdhani dan Saxena (2020) turut meneliti hubungan antara 

kecerdasan spiritual dan kompetensi emosi dalam kalangan ibu bapa yang mempunyai anak 

kurang upaya. Hasil kajian menunjukkan bahawa ibu bapa yang mempunyai kecerdasan 

spiritual yang tinggi cenderung untuk menunjukkan kompetensi emosi yang lebih baik, yang 

membantu mereka dalam mengatasi cabaran keibubapaan. Faktor-faktor seperti pemilihan 

strategi daya tindak yang betul dan kecerdasan spiritual yang tinggi memerlukan ibu bapa yang 

berkemahiran dan berupaya mengawal emosi secara kendiri. Hal ini penting kerana, sekiranya 

ibu bapa sebagai tunjang keluarga tidak mampu untuk meregulasi emosi secara kendiri, 

pengurusan emosi ahli keluarga yang lain akan lebih teruk terjejas justeru membawa kepada 

pelbagai konflik keluarga. 

Selain ketidakmampuan untuk meregulasi emosi secara kendiri, kurangnya kemahiran dalam 

mengimplementasikan strategi regulasi emosi yang positif atau adaptif turut memberikan kesan 

yang negatif terhadap kesejahteraan keluarga. Kajian oleh Keleynikov, M. (2023) 

mengetengahkan pola regulasi emosi yang kurang berkesan dalam kalangan ibu bapa anak 

kurang upaya. Konseptual model yang dinamakan sebagai Strained Parenting and Emotion 

Regulation (SPER) menunjukkan bahawa intensifikasi emosi negatif, kekurangan sumber 

kognitif, dan kesukaran interaksi antara ibu bapa dan anak menyumbang kepada kesukaran 

dalam mengimplementasikan strategi regulasi emosi yang adaptif. Akibatnya, ibu bapa 

cenderung menggunakan strategi regulasi emosi yang maladaptif, seterusnya meningkatkan 

tahap stres, kebimbangan, dan kemurungan, serta mempengaruhi kemampuan untuk mengurus 

emosi. Kesimpulan ini menekankan keperluan untuk intervensi yang menyeluruh, bukan sahaja 

untuk meningkatkan kemahiran regulasi emosi ibu bapa tetapi juga untuk menyediakan sumber 

yang diperlukan bagi mereka untuk melaksanakan kemahiran tersebut dengan berkesan.  

KESIMPULAN 

Regulasi emosi adalah elemen yang kritikal dalam kesejahteraan hidup ibu bapa yang mempunyai 

anak kurang upaya. Keupayaan mereka menguruskan emosi secara efektif dapat mengurangkan 

tekanan yang dialami dalam kehidupan seharian, yang seterusnya membantu mereka mewujudkan 

suasana keluarga yang harmoni dan positif. Kajian ini menyimpulkan bahawa apabila ibu bapa 

mampu mengawal dan memahami emosi, mereka bukan sahaja mencapai kesejahteraan emosi 

peribadi, tetapi juga dapat memberi sokongan emosi yang lebih stabil kepada anak mereka. Dengan 

sokongan yang berterusan ini, anak-anak kurang upaya berpeluang membesar dalam persekitaran 

yang penuh kasih sayang dan perhatian, seterusnya membantu perkembangan psikologi dan emosi 

mereka. 

Keupayaan dan kemahiran meregulasi emosi dalam kalangan ibu bapa terbukti memberi kesan 

yang signifikan terhadap kesejahteraan keluarga secara keseluruhan. Apabila emosi ibu bapa 

berada dalam keadaan yang stabil, komunikasi antara ahli keluarga menjadi lebih efektif dan 

konflik dapat dikurangkan. Hubungan yang harmoni ini memberikan impak yang besar kepada 

kesejahteraan psikologi setiap ahli keluarga, terutama anak kurang upaya yang memerlukan 

perhatian dan sokongan tambahan. Kemampuan ibu bapa untuk menjadi sebahagian daripada 

sistem sokongan kepada pembangunan anak-anak adalah amat penting dan ianya secara tidak 

langsung mampu meningkatkan kadar perkembangan positif anak-anak. Maka, dapat dilihat 

dengan jelas peranan regulasi emosi sebagai asas bagi ibu bapa dalam membina keluarga yang 

lebih kukuh dan sejahtera. 

Walaubagaimanapun, kajian ini hanya berdasarkan teori dari tinjauan literatur terhadap kajian yang 

lepas. Justeru penyelidikan lanjut yang melibatkan data empirikal yang diperoleh secara langsung 

dan sistematik daripada ibu bapa anak kurang upaya boleh dilaksanakan untuk memahami konteks 

kajian dengan lebih mendalam  dan seterusnya dapat dibandingkan dengan dapatan daripada 

literatur atau teori sedia ada. Artikel ini juga mencadangkan keperluan untuk memperbanyakkan 

lagi program intervensi dan sokongan yang khusus dalam membina kemahiran regulasi emosi bagi 

ibu bapa anak kurang upaya. Pembangunan model latihan yang berfokus kepada pengurusan emosi 

dapat membantu ibu bapa meningkatkan keupayaan mereka dalam menghadapi cabaran harian 

dengan lebih efektif. Selain itu, sokongan emosi yang berterusan daripada komuniti atau organisasi 

berkaitan juga dapat membantu ibu bapa membentuk daya tahan yang lebih kuat. Pelaksanaan 

program sokongan dan latihan ini dipercayai dapat membantu ibu bapa anak kurang upaya 

mencapai kesejahteraan emosi dan psikologi yang lebih baik, yang akhirnya menyumbang kepada 

kesejahteraan keluarga secara menyeluruh.  

